AURKIBIDEA

—KINTZA

GZARTE-
S

KALDUNAREN

963ko abuztuaren 28an

Martin  Luther Kingek

milaka lagunen aurrean

hitz egin zuen Washing-

ton hirian. la sei hamarkada joan dira eskubide zibilen

aktibistak hitzaldi gogoangarria eskaini zuenetik, baina

denborak ez du itzali haren berben oihartzuna: Adiskideok,

gaur diotsuet, gaurko eta biharko zailtasunak eta frustrazioak

gorabehera, oraindik amets bat dudala. Amerikar ametsean

sakon errotutako ametsa da. Amets bat dut gaur. Amesten dut,
egunen batean...

Luther Kingek ez zuen aukerarik izan amestutakoak gauzatzen ote
ziren bertatik bertara ikusteko; hala ere, eztabaidaezina da hitzal-
diak mugarria ezarri zuela komunitate afroamerikarraren eskubide
zibilak eta askatasun indibidualak garatzeko bidean.

Euskal hiztun komunitateko kide gisa 0s0 erraza egiten zait ames-
ten dut, egunen batean... eguneroko bizitzara ekartzea. Izan
ere, amesten dut, egunen batean banketxe batera joan, Egun
on, Kanadako dolarrak nahi ditut esan eta ez didatela Por favor,
hablame en castellano eskatuko. Amesten dut, egunen batean
mutiko nerabe bati euskaraz egin eta ez didala A mi no me
hables en puto vasco erantzungo. Amesten dut, egunen
batean, auto-istripu baten ondoren euskaraz bikain artatu
ninduen ertzaina ez dadila salbuespena izan, araua bai-

zik. Aipatutako egoerak 2022ko uztailaren lehen hama-
bostaldian gertatu zitzaizkidan, Kutxabanken Bilboko

egoitza nagusian, Durangoko autobus geltokian

eta Lemoatik Igorrerako bidean. Nahi iza-

nez gero, gurarien zerrenda osatzen

jarrai  dezaket, baina guztiak
bakar batean laburbildu beharko
banitu, zalantzarik gabe, hauxe
litzateke: amesten dut egunen
batean, berrogei urte bete dituen
Euskararen Legea ehuneko ehu-
nean beteko dela, lehen hitzetik
azkenera beteko dela; hots, testu
labur eta mamitsuan herritarrei
aitortzen zaizkien funtsezko hiz-
kuntza-eskubideak praktikan
gauzatuko direla, eta herri-agin-
teek eskubide horien bermea
ziurtatuko dutela eraginkorrak eta
benetakoak izan daitezen.

Lege bati buruz ari gara, ez
paper bustian gera daitekeen
asmo onen adierazpen batez.
Eta legeek, definizioz, izaera
betearazlea dute; betetzeko eta
betearazteko landu eta alda-
rrikatzen dira. Eusko Legebil-
tzarrak 1982ko azaroan onartu
eta Carlos Garaikoetxea Urriza
lehendakariak sinatu zuen tes-
tuak honakoa dio lehen lerroe-
tan: Euskadiko herritar guztiel,
norbanako zein agintari, bete eta
betearazi dezatela agintzen diet.



Euskararen Erabilera Normaliza-
tzeko Oinarrizko Legeak babes
juridikoa eta aterpea eman dio
hizkuntzaren biziberritze proze-
suari. Lehentasunezko eginbeha-
rrak jaso zituen eta ateak zabaldu
zizkion ordura arte gizarte zibile-
tik hizkuntza berreskuratzearen
alde egindako lan eskerga (horren
lekuko dira euskararen batasuna
eta ikastolen sorrera) beste hain-
bat tresna, erakunde eta baliabidez
hornitzeko; esaterako, A, B eta D
irakaskuntza-ereduak arautu zituen
1983ko dekretua.

Berrogei urteko ibilbideak emaitza
oparoak ekarri ditu, baina oraindik
bide luzea geratzen da. Zenbat
urte beharko dira ametsa bere
osotasunean garatzeko? Beste
berrogei? Espero dezagun ezetz.
Hala gerta ez dadin Eusko Jaurla-
ritzak egikarituko duen hizkuntza-
-politikarekin batera, funtsezkoa
izango da gizarte-ekintza euskal-
dunaren ekarpena. Are gehiago,
batzuen zein besteen ekimen eta
ahalegin oro garai berrietako bal-
dintza eta ezaugarrietara egoki-
tutakoa beharko du izan; 1982tk
gaur arte eraldaketa sakona
izan delako euskal gizartean eta
egungo testuinguruak eta herri-
tarren profilek, premiek eta erron-
kek zerikusi gutxi dutelako legea
onartu zen garaikoekin.

Gizarte-ekintza euskaldunak
aurrera begira dituen lehentasu-
nei heldu aurretik komenigarria
da, modu 0so laburrean bada ere,
zertaz ari garen zehaztea. Soziolo-
giak jorratu duen kontzeptua da,
eta emandako definizioaren ara-
bera gizarte-ekintza honako ezau-
garriak biltzen dituen jokamolde
sozial konplexua da: egilearen-
tzat edo ekintzan parte hartzen

AURKIBIDEA

—LIXABETE
L ARRINAGA

POLITIKA ETA ADMINISTRAZIO
ZIENTZIETAN DOKTOREA ETA
UNIBERTSITATEKO IRAKASLEA.

duenarentzat
esanahia du,
modu  kontzien-
tean edo nahita
burutzen da, bes-
teei  zuzendutakoa
eta helburu zehatz bat/
batzuek ditu, beste per-

tsona edo talde batzuen egoeran edota jokamoldean

eragina izan dezake (ala ez), eta azkenik, ekintzaren

oinarrian inspirazio edo arrazoi altruista eta desinteresatua

egoten da. Euskararen arloan frankismoaren diktaduraren
azken aroan ikastolek izandako loraldia edo Euskaldunon
Egunkaria sortu eta kaleratzeko egin zen lana lirateke gizar-
te-ekintza euskaldunaren adibide ezin hobeak. Milaka lagunen
eskuzabaltasunak, uste osoak eta ahaleginak ageriko emai-
tzak izan zituen hizkuntzaren berreskurapenean. Abestiak dioen
moduan, putzu sakon eta ilun batean zegoenari, itsaso urdin eta
zabal bat izateko bultzada eman zioten.

Kontzeptua argituta, zeintzuk dira egun gizarte-ekintza euskaldunak
dituen lehentasunak hizkuntzaren sustapen eta biziberritze-proze-
suan eraginkortasunez jarduteko? Bi dira: batetik, diskurtsoa erabe-
rritu, eta bestetik, erreleboa ziurtatu.

DISKURTSOA ERABERRITU

Adiera anitz dituen terminoa da diskurtsoa, baina artikulu honetan
denbora historiko eta espazio soziokultural zehatz batean eraikitzen
den enuntziatu moduan ulertuko dugu. Norbanakoak zein taldeek
eraikitakoak dira eta funtzio edo xede anitz izan ditzake, hala nola,
ideiak, iritziak, sentimenduak, printzipioak azaldu eta besteei hela-
razi, egoerak deskribatu, beste batzuengan eragin... Oso kon-
tuan hartu behar da diskurtsoak produktu sozialak direla, gizar-
tea eta diskurtsoak etengabeko harremanean daude eta elkarri
eragiten diote.

Adierazitakoak adierazita, agerikoa da euskararen joko-ze-
laia zeharo aldatu dela azken hamarkadetan. Dinamika
demografikoek, berrikuntza teknologikoek, migrazioek
eta beste hainbat faktorek sakon aldatu duten gizar-
tean bizi gara, kultura- eta hizkuntza-aniztasuna
ezaugarritzat dituen gizartean. Bitartean, euskarari
buruzko diskurtsoak, neurri handi batean, iraga-

neko uste eta balioetan ainguratuta jarraitzen

du. Baieztapenaren lekuko UPV/EHUKo

NIK ikerketa-taldeak uda aurretik aur-

keztu zuen Euskararen marka

azterlanaren emaitzak.

Euskara hiz-

kuntza polita eta zaila

izatearekin lotzen da nagusiki

(euskal herritarren % 78k uste du

euskara polita dela eta % 71k zaila dela).

Polita izatea berez ez da txarra, baina ardura-

tzekoa litzateke funtzio estetiko hutsera mugatu

eta funtzio praktikorik esleitzen ez bazaio. Eta

horixe azaleratu du ikerketak, askok ez diotelako balio

praktikorik ikusten euskarari, eta balio praktikoa aitor-

tzen zaionean gehienbat eskolako edo baserriko gaiak

lantzekoa da. Euskarari buruzko diskurtsoan hizkuntza ez

da lotzen unibertsitatea, lana, lagunak, aisialdia, administra-

zioa, hedabideak edo sare digitalekin baizik eta eskolarekin eta

baserriarekin, aspaldiko irudi zaharkituarekin. Ikuspegi hori, gai-

nera, bereziki gazteen artean dago hedatuta. Bestalde, integra-

tzailea ala baztertzailea ote den galdetuz, lautik batek erantzun du
euskarak jendea banatzen duela eta baztertzailea dela.

Hortaz, hausnarketa sakonerako datu esanguratsuak eskaini ditu
Euskararen marka lanak, zeren eta gero eta eleanitzagoak diren
jendarteetan hizkuntza baten inguruan landutako diskurtsoak haren
bilakaeran eragin dezake, alde zein kontra joka dezake, hiztunak era-
kartzeko zein uxatzeko balio dezake. Edozein hizkuntzari, izan han-
dia zein txikia, lotzen zaion enuntziatuen multzoa, baikorra, positiboa
bada eta txertatuta dagoen gizartearen ezaugarrietara egokituta bal-
din badago, pizgarria izan daiteke ikaskuntza motibatzeko eta era-
bilera areagotzeko, eta noski, kontrakoa gerta daiteke diskurtsoak
ideia ezkor, negatibo edo iraganeko irudi zaharkituekin lotzen badu.

Azterlanak erakutsi duen argazkia abiapuntutzat hartuta, bistakoa
da euskararen marka birkokatu behar dela eta horretarako ezin-
bestekoa da diskurtsoari heltzea. Horixe litzateke gizarte-ekintza
euskaldunaren lehentasuna, aurrera begira dagokion erronka;
alegia, XXI. mendeko euskal gizarte eleanitzaren premia, behar
eta nahietara egokitutako paradigma diskurtsibo eraberritu eta
eraginkorra landu eta hedatzea. Euskararen gaineko ikuskera
baldintza sozial berrietara egokitzea izan daitekeelako euskal
hiztunen artean erabilera areagotzeko eta oraindik euska-
rari bizkar emanda bizi diren herritarrak hizkuntza ikastera
erakartzeko pizgarri. Helburua lortuz gero, Euskararen
Legea bere osotasunean betetzetik gertuago egon

gintezke.

ZER-NOLA-ZERGATIK EHUNDUZ

Euskararen sustapena bultzatzeko
zereginak ZER EGIN, NOLA
EGIN eta ZERGATIK

EGIN galderen inguruko estrate-
gia diskurtsiboa pentsatu, adostu
eta egikaritzea inplikatzen du. Hiru
galdera horiei emandako eran-
tzunekin  komunitateko  kideen
hizkuntza-biografietan  eragitea
litzateke xedea, herritarrek euska-
rarekiko atxikimendu afektibo iza-
teaz gain, atxikimendu praktiko-
rako urratsa eman dezaten. Hiru
galdera horiei emandako eran-
tzunetan dago hizkuntza baten
biziberritze prozesuaren giltza.
Kasurik onenean, komunitateko
kideei erantzun egokiak eskainiz,
euskararen garapena arrakas-
tarako bidean jarri daiteke, eta
kasurik txarrenean, hots, eskaini-
tako diskurtsoa desegokia bada,
eta ondorioz, ez baditu hartzaileak
maila pertsonalean ukitzen, porro-
terako aukerak biderkatu egin
daitezke. Edo hori baino okerra-
goa dena: herritarren hizkuntza-
rekiko axolagabetasuna nagusitu
daiteke.

ZER EGIN: teorian behintzat,
hausnartuta, landuta eta ados-
tuta daukagu zer egin euskara
bizindartzeko, eta horren eskutik,
Euskararen Legea mamiz bete-
tzen joateko. Eta hori ez da gutxi.
Labur esateko: ezagutza handi-
tzen jarraitu eta erabilera handia-
goa izan dadin eragin (transmisioa
bermatuz, erabilera erosorako
baldintzak sortuz eta sektore
publikoan zein pribatuan, kirolean,
aisialdian, hedabideetan, esparru
funtzional guztietan hizkuntza-
ren erabilera elikatzen lagundu
dezaketen egitasmoak bultzatuz
eta lagunduz). Hori guztia gai-
nera, idatziz jasota dago eragi-
leen baiespena oinarritzat duten
hainbat dokumentutan, besteak
beste, hamar urteko ibilbidea



egin ondoren laster berrituko den
Euskara Sustatzeko Ekintza Plana
(ESEP), 2021-2024 aldirako Eus-
kararen Agenda Estrategikoa eta
2021eko ekainean aurkeztu zuten
Batuz aldatu izenburuko doku-
mentua. Hortaz, ZER EGIN gal-
derari eman beharreko erantzuna
egoki artikulatuta dagoela esan
daiteke.

NOLA EGIN: galdera honek elkar
elikatzen duten bi maila ditu, bata
oinarrizkoa, kontzeptuala, eta
bestea aplikatua, zehatza. Oina-
rrizko mailari dagokionez, zehaz-
tuta daude zeintzuk liratekeen
helburuak lortzeko errezetaren
hiru osagaiak: adostasun soziala
eta politikoa (jarraituko den estra-
tegian eta erabiliko diren baliabi-
deetan), hizkuntza eskubideen
bermea, eta azkenik, eragileen
arteko lankidetza. Maila aplikatuan
ere erakunde publikoak (Jaurlari-
tza, Foru Aldundiak, udalak) zein
gizarte-ekintza euskalduneko
eragileak badabiltza era guztie-
tako ekimenak eta egitasmoak
martxan jarriz eta garatuz. Horien
bilduma luzea da, baina adibide
esanguratsu moduan aipatu dai-
tezke Korrika, Euskaraldia, Eus-
karAbentura, Berbalagun, hainbat
arlo laguntzeko urtero kaleratzen
diren diru-laguntza deialdiak...
Gainera, koherentzia da ZER
EGIN eta NOLA EGIN josteko era-
bili den haria.

ZERGATIK EGIN: galdera honi
emandako erantzuna da edo-
zein enuntziatu edo diskurtsoren
muina, indar eroalea. Etxe baten
egiturarekin  alderatuta, ZER-
GATIK etxearen habe nagusia
litzateke eta patxadaz jarrita ez
badago, edo sitsak janda badago,
nekez eutsiko die beste habeei.

ZER EGIN

eta NOLA EGIN ganoraz

hausnartu, jorratu eta aurkeztuta

egon arren, ZERGATIK galderari eskai-

nitako erantzunaren edukia ahula, epela,
orokorregia, hartzaileak zuzenean ukitzen ez

dituena baldin bada, bi egoera gerta daitezke:
diskurtsoa hartzailearengana ez iristea, edo iritsita
ere, hartzailearen jokabidean eragiteko balio ez izatea,
hartzailea proaktibo bilakatzeko ahaleginean kale egitea.

Euskararen arloan burutu diren hainbat ikerketek erakutsi

dute herritarren gehiengoak euskarak duen presentzia etor-
kizunean handitzea nahi duela eta hizkuntza sustatzeko jar-

duera instituzionalaren aldeko jarrera duela. Baina txanponak
badu alde iluna. Nahiz eta hizkuntzarekiko eta berau berresku-
ratzeko jardunbidearekiko atxikimendu orokorra azpimarragarria
izan, maila pertsonalera jaisten denean, ez da antzekorik gerta-
tzen. Jarrera positiboak ez du neurri bereko isla konpromiso per-
tsonala zenbatekoa den arakatzen denean. Euskararen aldeko
atxikimendua eguneroko bizitzara daraman herritarren kopuruak
behera egiten du nabarmen. Euskararen marka lanak erakutsi du
ez dela herenera iristen euskara bultzatzeko ekimenetan parte har-
tzeko, euskaraz ekoiztu eta eskaintzen diren produktuak eta zerbi-
tzuak kontsumitzeko, lehen hitza euskaraz egiteko edota euskaraz
interpelatuak izanda euskaraz jarraitzeko jarrera proaktiboa dutenen
kopurua. Are gehiago, herritarrek, oro har, ondorengo belaunaldien
esku uzten dute hizkuntzaren berreskurapenaren ardura eta eran-
tzukizuna, euskararen bizindarra eta geroa.

Artikulu honen egileak urteak daramatza euskararekin zerikusia duten
albiste, elkarrizketa, erreportaje edota iritzi-artikuluak bildu eta azter-
tzen. Horri esker maila diskurtsiboan non gauden irudikatzeko eta
gizarte-ekintza euskaldunetik igorri diren enuntziatu erabilien erre-
paso azkarra egin daiteke. Azalpen sakonak tarte zabalagoa
beharko Iuke; hortaz, hemen zertzelada batzuk baino ez dira
aurkeztuko eta azalpenetik kanpo utziko dira irakite kolektiboko
egoeretan sortu eta zabaldutako diskurtsoak. Irakite kolekti-

boko egoera deitzen zaio, adibidez, Korrikak edo Euskaral-

diak irauten duten bitartean sortzen den egoerari. Orduan
olatuaren puntan goaz, eztitan, egun batzuetako aparral-

dian. Hemen ordea, aparraldi batetik hurrengora dau-

den tarteetan, tarte luzeetan, gizarte-ekintza eus-

kaldunak, guk geuk, sortu eta hedatzen ditugun

mezuez arituko gara.

Bizi garen gizarte globalizatu, konplexu
eta gero eta eleanitzagoan, zer-
gatik egin beharko luke

euskarara

hurbiltzeko urratsa Egun

on, Kanadako dolarrak nahi ditut

esan eta itxura batean ezer ulertzen

ez duen (edo ulertu nahi ez duen) banke-

txeko langileak? Eta atestatua egitera doan

ertzain batek? Zergatik erakutsi beharko Iuke

euskaraz bizi nahi duen edonoren hizkuntza esku-

bideekiko errespetua nerabe batek? Zergatik erabili

beharko lukete euskara, gutxienez gela barruan, hizkun-

tza horretan matrikulatzea erabaki duten unibertsitateko

ikasleek? Zergatik egingo luke euskararen aldeko hautua

gaitasuna izan arren gaztelaniaz hobeto moldatzen den, eta

gainera euskararik gabe lasai bizi daitekeen Gasteizko edo

Barakaldoko herritar batek? Gizarte-ekintza euskaldunak zein

mezu igorri die horiei guztiei euskara ikasi dezaten, edo dakitenen

kasuan erabilera suspertzeko? Galderei emandako erantzuna da

diskurtsoaren gakoa. Eta ai ene, gizarte-ekintza euskalduna meko

dabil arlo horretan, diskurtso eragingarria eta eraginkorra izatetik
urrun gaudela iruditzen zait.

Euskara bidegurutzean dago. Euskarak jauzi egin behar du. Gizartea
aktibatzeko garaia da. Kalera ateratzeko eta aktibatzeko garaia da.
Konpromisora salto egiteko garaia da. Horiexek dira azken urteetan
gizarte-ekintza euskaldunetik euskararen ezagutza areagotzeko eta
erabilera indartzeko asmoarekin ekoiztu eta helarazi diren enuntzia-
tuak. Edukiari erreparatuta Pernandoren egiak dira denak, baina era-
ginkortasun gutxikoak ezarritako xedeak betetzeko.

Euskara bidegurutzean dago gizarte-ekintza euskaldunetik man-
tra baten gisara errepikatu dugu enuntziatua da. Mezu laburra
eta zehatza. Baina eraginkorra? Gure hizkuntza puntu horretan
egon da betidanik. Nola egongo da ba biziberritzen den/dugun
bitartean? Egunero, une oro, bidegurutzean. Baina mezu horrek
herritarrak maila pertsonalean mugiarazteko balio du ala ateak
zabal zabalik jartzen ditu ardura eta erantzukizuna besteren
baten teilatuan dagoela pentsatu eta uzteko? Beste horren-
beste gertatzen da Euskarak jauzi egin behar du dioena-
rekin, edo aktibatzeko, kalera ateratzeko edota konpro-
misora salto egiteko garaia dela aldarrikatzen duten
mezuekin. Horiek ere egia borobilak dira, euskarak
beti izan duelako jauzi egiteko beharra (ahal dela
aurrerantz) eta beti izan delako aktibatzeko, kalera
ateratzeko, konpromisoak hartzeko garaia.
Baina diskurtsoak izan beharko lukeen era-
ginkortasunari begiratuta orokorregiak,
ahulak, bilatutako hartzaileari erraz
irrist egin diezaioketen mezu

iragankorrak dira.

Arestian aurkeztutako mezuez
gain, bada aipamen berezia
merezi duen beste bat, pitean
pitean irakurri edota entzun dai-
tekeena: eskolak bakarrik ezin du
dioen mezua. Euskal hezkuntza
sisteman burutu diren ebaluazio
diagnostikoek azaleratu dituz-
ten emaitzetan du sorburua, eta
gizarte-ekintza euskaldunak ere
baieztapen horrekin  bat egin
eta zabaltzeari ekin dio. Aurreko
enuntziatuekin  gertatu  bezala
inork ukatzen ez duen erreali-
tate baten isla da, baina kasu
honetan etsipena eta ezintasuna
daramatza aldean, eta ondorioz,
sentsazio ezkorrak transmititzen
ditu. Are gehiago, egoera erdizka
jasotzen du lau hitz horietan ez
delako adierazi beharreko guztia
adierazten; izan ere, agerikoa da
bakarrik ezin duela, baina eskolak
gehiago egin dezake, ziur. Hala
gerta dadin irakaslea da figura
klabea. Faktore askok baldintza-
tzen dute edozein hezkuntza-sis-
temaren arrakasta edo porrota,
baina emaitza bat ala bestea iza-
tea zehaztuko duen ekuazioan
irakasleen prestakuntza, trebeta-
suna eta motibazioa dira erabaki-
garriak. Beti.

1982ko  Euskararen  Legean
dagoeneko irakasle euskaldunak
izateak hizkuntzaren normaliza-
zioan egin dezakeen ekarpena
aurreikusi zen, eta Jaurlaritzari,
euskarazko irakaskuntzarako
eskubidea gauzatzeko, irakasle-
ria gero eta euskaldunagoa lor-
tzeko bitartekoak jartzeko bete-
beharra ezarri zion. Lerro hauek
idatzi diren egunetan ekarpenak
jasotzeko fasean dagoen Euskal
Autonomia Erkidegoko Hezkun-
tza Legearen aurreproiektuak ere



kualifikazio handiko irakasleak
izatearen garrantzia azpimarratu
eta irakasleen hizkuntza-gaitasuna
indartu eta hobetzeko beharrean
jartzen du azentua. Neurri zeha-
tzak ere proposatzen dira, esa-
terako, Euskara eta Hizkuntzen
Ikaskuntzarako Institutua sortzea
hizkuntza-metodologiak lantzeko
eta irakasleen jarrera, aurrera-
pena eta hizkuntza-inplikazioa
indartzeko.

Jaurlaritzari  dagokio legealdia
amaitu aurretik onartzea espero
duten testua mamiz elikatu eta
betearazteko baliabideak jar-
tzea. Gizarte-ekintza euskaldunari
berriz, irakasle bikainak eta kon-
prometituak exijitzea eta eskaera
hori argudioz janzteko diskur-
tsoa jorratzea dagokio. Oraindik
zer hobetua badagoelako. Dena
ez delako balekoa. Badirelako
euskara-maila dezente hobetu
beharko luketen irakasleak. Badi-
relako euskaraz hezkuntza-sis-
teman ikasi duten irakasleak eta
lanean hasi ondoren hizkuntza-
-gaitasuna hobetzea erronka gisa
irudikatzen ez dutenak. Badire-
lako euskaraz gelan bakarrik hitz
egiten duten irakasleak. Eta badi-
relako gaitasuna izan arren, hiz-
kuntza maitekor transmititzen ez
dakiten irakasleak.

Maila diskurtsiboan gizarte-ekin-
tza euskaldunak ekoiztu eta
hedatu dituen enuntziatu erabi-
lienen errepasoak agerian uzten
du, lehenago adierazi bezala,
lehentasunezkoa dela diskurtsoa-
ren eraberritze integralari ekitea.
Gaur bihar baino hobeto. Herritar
bakoitzaren hizkuntza-biografian
palanka eraldatzaile gisa funtzio-
natuko lukeen diskurtsoa, euska-
rak oraindik iraganean ainguratuta

dituen ezau-

garriak eta  asoziazio

negatiboak eguneratzeko gai izan

daitekeena, hizkuntza balio, ideia eta

erresonantzia positiboekin lotzen duena.

Euskara guztiak, hau da, bailara bateko base-

rritarrek harrotasunez erabili eta aldarrikatzen

duten euskara jatorra zein euskara batua balioan

jarri eta integratzen dituen diskurtsoa. Hizkuntza

nagikeriaz abandonatu duten edo euskarari bizkarra

emanda bizi diren herritarren barrena astindu dezakeena,
ahobizi/belarriprest txapa erantzi, edota bi urtero korrika

tarte bat egin ondoren euskara ikasteko edota erabiltzeko
motibazioaren sabaia maila bat gorago koka dezakeen dis-
kurtsoa. Euskararen gaineko ikuskera testuinguru eta agertoki
berrietara egokitzeko eta hizkuntzarekiko atxikimendu teorikoaz
gain jarrera proaktiboak ere gizatalde gehienetara hedatzeko
balio dezakeena. Azken batean, aldekotasunaz gain jarrera eta
praktika linguistiko zehatzetara daraman diskurtsoa, euskara nor-
banako bakoitzaren identitate-marka bereizgarria eta desiragarria
dela transmititzen duen diskurtsoa.

BELAUNALDI ERRELEBOA ZIURTATU

Amaitzeko, gizarte-ekintza euskaldunari esleitutako bigarren lehen-
tasunari helduko zaio 0so modu sintetikoan. Belaunaldi-erreleboa
zZiurtatu behar da. Bigarren lehentasun bezala aurkezteak ez du esan
nahi bigarren mailakoa denik, ezta berau egikaritzen hasteko itxaron
daitekeenik ere. Ez da komeni. Diskurtsoaren berritzearekin batera
gauzatu beharrekoa da, aldiberekoa eta premiazkoa.

Belaunaldi berriei erreleboa ematea bizitzaren legea izateaz gain,
aukera aparta da pertsonak, ideiak, lan egiteko moldeak, prak-
tikak eta diskurtsoak aldatzeko. Horren lekuko izan beharko
genuke laster herri-administrazioarekin ditugun harremanetan
adibidez. I1zan ere, langile publikoen erdiek erretiroa hartuko
dute epe laburrean; ondorioz, une ezin hobean kokatuko
gaitu Euskal Herriko Autonomia Erkidegoan herri-administra-
zioari atxikitako langileria euskalduntzeko eta 1982ko Eus-
kararen Legeak jasotakoa behingoz gauzatzeko.

Gizarte-ekintza euskaldunak beste horrenbeste behar
du; hots, aire freskoa ekarriko duen, arnasa emango
dion eta lehen lerroan kokatuz lekukoa hartzeko

gai den eta prest dagoen erreleboa behar du
etorkizunari begirako erronkak zehazteko eta
euskararen garapenean benetako jau-

Zia (aurrerantz) eman ahal izateko.

Artikulu honen abiapuntuan

izan zen hitzaldian,

berrogei urtetik

beherako pertsona baka-

rra zegoen entzuleen artean.

Antzeko egoera gertatzen da hainbat

erakundek edo elkartek euskararen ingu-

ruan antolatzen dituzten jardunaldi, ikastaro

eta abarretan. Gizarte-ekintza euskalduneko

herri-ekimeneko eragileen artean ere, estrategia

zehaztu eta erabakiak hartzen dituzten taldekideen
batezbesteko adina gorantz doa.

Euskararen Legea betearazteko, hizkuntza-eskubideen
berme efektiboa lortzeko, euskarak norbanakoak eta espa-
rruak irabazteko ezinbestekoa da belaunaldi gazteen garra
eta kemena. Euskaraz hezi eta hazi diren gazteak ditugu
gurean, baina egun ez daude lehen lerroan. Ez dutelako nahi
edo guk geuk ez diegulako lekurik egiten?

Belaunaldi-erreleboan azentua jartzeak ez du esan nahi orain
arte aritu direnak alde batera egin, erretiroa hartu eta pilota gaz-
teen teilatuan utzi beharko luketenik. Planteamendua beste bat da:
lekukoa hartuko dutenekin elkarlanean berrikusi eta birpentsatuko

litzateke jorratu den bidea eta egiteke dagoena, lankidetzan eraikiko
litzateke diskurtso berritua eta gero beraien esku utzi mezua gizarte-
ratzea, diskurtsoaren transmisioa.

Aurten izan da erreleboa bazegoela eta bazetorrela iragartzen zuen
zantzuren bat. Gazte euskaltzaleen sareko kideek bultzatutako Eus-
kara aurrera egitasmoaren aurkezpenean entzun genuen euska-
raren aldeko lanak XXI. mendeko erronketara egokitutako tresna,
diskurtso, erreferentzia eta jardunbide berriak behar dituela. Hori

baino gehiago, zereginari belau-
naldi moduan heltzeko asmoa eta
borondatea agertu zuten. Lehen
urratsean etorkizuna euskaraz
irudikatzen duen jendetza bildu
zuten manifestazioan, eta horren
osteko balorazioan argi utzi nahi
izan zuten ez dutela egun bateko
lorea izateko asmorik. la hala den.
Guri zeregin bikoitza dagokigu:
batetik, urte luzeetako esperien-
tzia eta elkarlana eskaintzea, eta,
bestetik, lekua egitea eta aldean
duten kemena hauspotzea.

Martin Luther King gogoratuz hasi
naiz eta bukatu ere bere eskutik
egingo dut. Nobel Saria jaso zuen
ekitaldian gizateriaren etorkizu-
nean fede ausarta zuela baieztatu
zuen. Haren hitzak hartu, moldatu
eta esango nuke fede ausarta
dudala euskararen eta euskal
komunitatearen etorkizunean.
Sinistuta nagoelako gure hizkun-
tza komunikazio tresna bat izatetik
harago, gizarte justuagoa, berdin-
zaleagoa eta hobea eraikitzeko
ezinbesteko osagaia ere badela.

